घण्टा
टिप्पणी : ट वर्ग के वर्णों को मूर्द्धन्य कहा जाता है और शिव पुराण ९.२६.४० में इनको घण्टानाद के समकक्ष कहा गया है। ट वर्ग में ट अक्षर के अधिपति सोमेश, ठ अक्षर के लाङ्गलीश, ड अक्षर के अधिपति के रूप में दारुकेश, ढ अक्षर के अर्धनारीश तथा ण अक्षर के अधिपति के रूप में उमाकान्त का उल्लेख है। लाङ्गल हल को कहते हैं। हल का कार्य भूमि में कर्षण करना होता है। हमारी देह में क्या इन्द्रियां हल कही जा सकती हैं, यह विचारणीय है। अथर्ववेद ३.१७.६ में आता है कि शुनं वाहाः शुनं नरः शुनं कृषतु लाङ्गलम्। अर्थात् खेत का कर्षण करने वाले बैल, कृषक और स्वयं हल भी शुनं, शान्तरूप हों। जिस किसी विषय का इन्द्रियों द्वारा कर्षण हो, वह कोई उपद्रव न करे। ड अक्षर के अधिपति दारुकेश के संदर्भ में, दारु काष्ठ को कहते हैं, वह काष्ठ जिससे प्राण निकल गए हैं, अथवा वह काष्ठ जिसमें प्राण प्रवेश नहीं कर सकते। इसका लाभ यह है कि यदि प्राण जल वाले किसी सिन्धु को पार करना हो तो दारु की नौका द्वारा किया जा सकता है। स्थल को पार करने के लिए दारु का रथ बनाया जा सकता है। घण्टा रव में यह सम्भावना विद्यमान है। घण्टारव घननाद के अन्तर्गत आता है, अर्थात् देह के जिन स्तरों पर प्राणों का प्रवेश नहीं हो पाता, जो जड हैं, वहां से घण्टानाद उत्पन्न होता है। ड से अगला वर्ण ढ है। वर्णमाला के वर्गों में तृतीय अक्षरों जैसे ग, ज, ड, द, ब को पृथिव्यात्मक तथा चतुर्थ अक्षरों जैसे घ, झ, ढ, ध, भ को जलात्मक कहा जाता है। जल से तात्पर्य प्राण से लिया जा सकता है। ढ अक्षर का अधिपति अर्धनारीश है। ण अक्षर व्योम रूप है। ण अक्षर का अधिपति उमाकान्त है। इससे संकेत मिलता है कि घण्टानाद में क्रमिक रूप से प्रकृति और पुरुष का भेद समाप्त हो रहा है, प्रकृति दिव्य रूप उमा धारण कर रही है।

वैदिक साहित्य में प्रत्यक्ष रूप से घण्टा शब्द का उल्लेख नहीं है। उपनिषदों में भी घण्टा शब्द का उल्लेख अपेक्षाकृत बहुत कम ही है। घट में स्थित दीप का उल्लेख अवश्य आता है। यह अन्वेषणीय है कि घट और घण्टा शब्दों में कोई सम्बन्ध है या नहीं।
संदर्भ 
*रागं घण्टारवाख्यं मविरतिरुचिरं भिन्नषड्जप्रसूतं
धांशं धादिं धमंशं शरदि विगलिते गीतिरीति प्रशस्तम्।
वीरे संग्रामपूर्वे रस इह गदितं राग(तार?) गान्धारनादं
पूर्णं(पूर्णे) मन्द्रादिभूषं वदति मुररिपौ रागवान् कालसेनः॥१२०॥
धा धं धं स रि गं स री ग म प धं धं पा नि धं मा ध नी
नी धं सा रि ग गा ध मा ग रि ग सं सं नि सं गं ग मं।
धा मा री नि ध नी प धा रि प रि मा नी गा म गा सा रि सा
सा धा मा प म री प मा म रि ग मा सा गा रि सा गा म गा॥१२१॥ इत्यालापः।
· महाराणा कुम्भा-कृत संगीतराजे द्वितीयो गीतिरत्नकोशः, रागोल्लासः२, रागोपाङ्ग परीक्षणम् २, पृ. ४१६
उपरोक्त संदर्भ में घण्टारव को धैवत स्वर प्रधान कहा जा रहा है। इतना ही नहीं, तार और मध्यम सप्तक के धैवत स्वरों को एक ही स्थान पर रखा जा रहा है। धैवत स्वर दैवत को इंगित करता है। इसका तात्पर्य यह हो सकता है कि घण्टारव के स्तर पर दैवत्व की प्रधानता होती है, निषाद स्वर रूपी पुरुषत्व की नहीं। 
*आदौ जलधिजीमूतभेरीनिर्झरसंभवः। मध्ये मर्दलशब्दाभो घण्टाकाहलजस्तथा। अन्ते तु किंकिणीवंशवीणाभ्रमरनिःस्वनः। - - - - मनोमत्तगजेन्द्रस्य विषयोद्यानचारिणः। नियामनसमर्थोऽयं निनादो निशिताङ्कुशः। - नादबिन्दूपनिषद ३४-४५
पुराणों में घण्टानाद को ग्राह कहा गया है। नादबिन्दूपनिषद का संदर्भ यह संकेत करता है कि गज-ग्राह के सार्वत्रिक आख्यान में यदि घण्टानाद ग्राह है तो मन गज हो सकता है।
